HIDROLOXÍA DA VERTENTE SUR DA COMARCA DO MORRAZO 

EN RELACIÓN CO PROXECTO DE VÍA RÁPIDA 

AUGAS SUPERFICIAIS.-

RÍOS DE MOAÑA

Os ríos de Moaña van todos cara ó Sur, pois todo o concello ten unha soa vertente sobre a ría de Vigo. Son os ríos máis caudalosos e longos da comarca por ter cuncas máis longas e amplas e tamén por baixar de maiores altitudes.

1. Río Libón.  Nace a 450 metros de altitude na Chan da Goa, recolle augas da Serra de Basil, e tras rápida baixada enlaza no Miñouva por debaixo da Fervenza de Verdeal. Ten unha lonxitude de 1,8 Km. 
1. Río da Miñouva.  Nace a 500 metros de altitude no lugar dos Pedrouzos. Baixa pola Cavada do Carrasco e a Chan da Paradela. Tras repousar as augas na Poza da Moura, baixa logo a Verdeal, formando a máis espectacular fervenza da comarca. Acouga entre os campos de Domaio e desemboca na Enseada de Mouro. Ten unha lonxitude de 3,8 Km.

2. Río da Freixa.  Nace na Chan da Paradela, preto do lugar de Carballido, a 260 metros de altitude. Pasa polo Viduido e por Calvar, desembocando preto do porto de Domaio. Ten unha lonxitude de 2 Km.

3. Barranco do Faro.  Tamén chamado río de Meira, nace a 500 metros de altitude, na aba do Monte Faro Domaio. Despois de baixar o monte con forte pendente, rega as veigas de Reibón e Meira, desembocando na Praia de Meira. Ten unha lonxitude de 3,5 Km.

4. Río da Fraga. Tamén chamado río dos Ladróns, nace no Couto do Home, a 610 metros de altitude. Baixa polo chamado monte Gagán e pasa por A Fraga, Verducedo, Ponte Meira, desembocando na Xunqueira tras percorrer 6,7 Km.

5. Río do Inferno.  Nace no lugar de Boxacoba a 350 metros de altitude. Baixa con forte pendente ata o lugar de Regadas collendo logo o val ata Redondo onde recibe un afluente que baixa da Rotea, Paradela e O Piñeiro. Pasa logo polo Rosal e desemboca na Xunqueira tras percorrer 3,4 Km.

6. Río das Saíñas. Nace no Outeiro do Cruceiro en San Martiño, a uns 130 metros de altitude e discorre entre o Casal e a Ameixoada, en dirección Sudoeste, entrando en terras de Cangas onde recibe o nome de Saíñas. Desemboca na praia de Rodeira tras percorrer 3,2 Km.

RÍOS DE CANGAS

Os ríos de Cangas son curtos e de pouco caudal, anque a maioría levan auga todo o ano.

Discorren cara dous mares diferentes e distantes. O da ría de Aldán, ó que van augas da parte Noroeste do concello, parroquias de Aldán e Hío, e o da ría de Vigo, ó que van augas da parte do concello orientada cara ó Sur, parroquias de Hío, Darbo e Coiro, quedando no medio a costa atlántica da Vela, cunha vertente moi curta e acantilada, que non ten ningunha corrente de auga permanente.

Serían afectados polo proxecto de vía rápida os seguintes:

6. Río das Saíñas. Nace a uns 130 metros de altitude, no Outeiro do Cruceiro, en San Martiño. Rega as veigas da Ameixoada, Gondarán, A Rúa e o Espírito Santo, desembocando na praia de Rodeira, tras percorrer 3,2 Km. Ten sete muíños.

7. Río Bouzós. Nace a unha altitude de 370 metros, nas Chans de Ermelo. Rega a veiga de Esperón, cruza a Fraga de Coiro formando fervenzas, rega as veigas do val de Coiro, nos lugares de Devesa, Sistro, Verín, Romarigo e Reboredo. En Verín recibe as augas do río das Presas. Tras percorrer 4,6 Km, desemboca no Señal, na enseada de Cangas. Movía 30 muíños, algún deles aínda en funcionamento.







7. Río Presas. Nace a unha altitude de 150 metros, preto da Portela. Baixa por veigas de Priegue, Anguieiro, Augalevada, A Madalena, e verte augas no Bouzós, no lugar de Verín, despois de percorrer 2,7 Km. Ten un muíño.

11. Río Orxás. Nace a 160 metros de altitude, recollendo as augas dos montes Borrallido e Liboreiro, e discorre en dirección Sudoeste. Rega as veigas de Lagarteira, Caroseiro, Sandiño, O Piñeiro, A Corredoura e desemboca en San Cibrán, no fondo da ría de Aldán. Ten unha lonxitude duna 4 Km. No lugar do Piñeiro, recibe as augas do río Fials. Movía 11 muíños.




11. Río Fials.  Nace a 150 metros de altitude, nas proximidades de Montecarrasco, recollendo augas dos montes Castelo, Fials, e Carballiño, da Serra da Madalena. Leva pouco caudal e discorre en dirección ó Norte, regando a veiga de Herbello. Ten unha lonxitude de 1,7 Km., ata xuntar co río Orxás no lugar do Piñeiro.




IMPACTOS PREVISIBLES NOS RÍOS DO MORRAZO.-

A maior parte destes ríos son pequenos regos que recollen augas de pequenas cuncas, polo que o seu caudal é reducido, salvo días de fortes chuvias, feito polo que en moitos casos transcorren no seu curso baixo, canalizados ou entubados, de tal xeito que non están capacitados para acoller calquera achega de augas que se provocara por instalación de infraestructuras que tiveran incidencia no réxime hidrolóxico da zona.

A modo de exemplo citaremos o caso do río Bouzós que desemboca en pleno casco urbano de Cangas, discorrendo os seus últimos 300 metros por tubos  de 50 cm de diámetro, baixo o pavimento dunha rúa. 

Coas máis fortes chuvias, tal como sucedeu o último inverno, acada o seu máximo caudal, que se calcula en 13.500 litros por minuto, desbordándose polas veigas ribeiregas. Segundo os cálculos que se acompañan neste informe, dito río tería que recoller un suplemento de 5.000 litros por minuto, un 40 % máis, que non serían asumibles na actual canalización, polo que é fácil prever o seu desbordamento e asolagamento de amplas zonas densamente urbanizadas, nos barrios de O Señal, Longán, Reboredo ou Romarigo.

[image: image5.jpg]



O rego de Caeagua (Meira-Moaña), serpea con forte pendente entre eidos e vivendas a súa canle de menos de 1 m. de ancho. A vía rápida podería chegar a aportar a este rego a cantidade de 5.773.680 litros por día, uns 4.000 litros por minuto cando o seu caudal máximo nunca chega aos 1.000 litros por minuto. Suporía un aumento dun 400 % que o rego será imposible que poida acoller. As consecuencias previsibles serían forte erosión e arrastre de materiais, socavación de terras e posible derrubamento de muros e edificacións levantadas nas súas beiras. 

En semellantes circunstancias que os anteriores están  os ríos Saíñas, río do Inferno ou río da Freixa, desembocando en zonas urbanas. 
EFECTOS DA VÍA DE ALTA CAPACIDADE DO MORRAZO SOBRE A CONCENTRACIÓN DE AUGAS.-

· Máximas cantidades de chuvia recollidas en 24 horas, na Estación Meteorolóxica de Cangas, dependente do Centro Meteorolóxico Territorial de Galicia, Instituto Nacional de Meteoroloxía.

	Ano
	1987
	1988
	1989
	1990
	1991
	1992
	1993
	1994
	1995
	1996
	1997
	1998
	1999
	Media
	Max

	Día
	3/10
	3/2
	19/12
	14/10
	11/9
	25/9
	29/11
	14/10
	24/11
	31/3
	12/11
	4/3
	18/9
	
	

	L/m2
	99
	33
	56,5
	50,3
	68,7
	81
	51
	54
	52,5
	41
	61
	43,2
	54,7
	57,38
	99


· Dimensións da capa de rodadura da estrada:

	
	TRAMO
	MEDIDAS
	SUPERFICIE m2

	Corredor
	P.K. 100+000 a 115+675
	15,675 Km ( 24 m ancho
	376.200 

	Vía Rápida
	P.K. 115+675 a 118+359
	2,684 km ( 12 m ancho
	32.208 

	Ramal de Moaña
	0+000 a 1+410
	1.410 m  ( 10 m ancho
	14.100 

	Ramal de Cangas
	0+000 a 3+300
	3.300 m  ( 10 m ancho
	33.000 

	TOTAL
	
	
	455.508


· Captación extra de augas en cada cunca, a causa da presencia da estrada:

Tendo en conta os tramos de estrada que verten en cada cunca hidrográfica da comarca, e aplicando a media de cantidade máxima de auga caída nun día, nos últimos trece anos (57,38 l/m2), teremos un valor medio que será a cantidade habitual que cada río verá incrementado o seu caudal neses días de máximas chuvias, e aplicando o máximo que choveu nun día (99 l/m2), a cantidade que, anque extraordinariamente, terán que evacuar. 

	CUNCA
	TRAMO
	SUPERFICIE DE CAPTACIÓN / m2
	CANTIDADE MEDIA / litros
	CANTIDADE MÁXIMA /litros

	O Regueiriño
	P.K.100+000 a 101+500
	36.000
	2.065.680
	3.564.000

	Ríos Libón e Miñouva
	P.K.101+500 a 102+500
	24.000
	1.377.120
	2.376.000

	Río da Freixa
	P.K.102+500 a 103+800
	31.200
	1.790.256
	3.088.800

	Rego Caeauga
	P.K.103+800 a 106+230
	58.320
	3.346.401
	5.773.680

	Barranco do Faro
	P.K.106+230 a 107+380

Ramal de Moaña
	27.600 + 14.100 =

41.700
	2.392746
	4.128.300

	Río da Fraga
	P.K.107+380 a 108+850
	35.280
	2.024.366
	3.492.720

	Río do Inferno
	P.K.108+850 a 111+130
	54.720
	3.139.833
	5.417.280

	Rego das Saíñas
	P.K.111+130 a 113+000

Ramal de Cangas
	44.880 + 33.000 =

77.880
	4.468.754
	7.710.120

	Ríos Bouzós e das Presas
	Corred- P.K.113+000 a 115+675

V.Rap.- P.K.115+675 a 116+350
	64.200 + 8.100 =

72.300
	4.148.574
	7.157.700

	Río Orxas
	P.K.116+350 a 117+500
	13.800
	791.844
	1.366.200

	Rego Menduíña
	P.K.117+500 a 118+359
	10.308 
	591.473
	1.020.492

	TOTAIS
	
	455.508
	26.137.047
	45.095.292


· Consecuencias previsibles:

· Erosión e arrastre de materiais dos cursos altos, onde pola maior pendente do terreo as augas baixarán con máis forza.

· Descalzado das cepas das árbores das ribeiras afectando á súa base de sustentación.

· Perda de terreos das veigas lindantes cos ríos.

· Socavación de terras e posible derrubamento de muros e edificacións levantadas nas beiras dos ríos sen ter respectado zonas de servidume nin de seguridade.

· Danos á estructura e funcionamento de muiños.

· Deposito de terras nos cursos baixos do ríos, coa anulación dos actuais cauces, desbordamentos e apertura de novos cauces.

· Taponamento das saídas dos ríos que se atopan canalizados, con pasos angostos, ou conducidos por tuberías longas e de seccións insuficientes para estes continxentes, non previstos con anterioridade.

· Asolagamento das zonas baixas, destrucción de cultivos e inutilización das terras de labor a causa das lamas sedimentadas.

· Danos a vivendas, locais comerciais e industrias situadas nas marxes dos ríos ou en antigas zonas húmidas desecadas, sen ninguna prevención sobre estes, agora previsibles, acontecementos.

· Danos á calidade das augas e dos fondos mariños pola aportación de augas turbias que provocarán a sedimentación de limos sobre os fondos, afectando ó marisco de area. 

AUGAS SUBTERRÁNEAS.-

IMPACTO DUN DESMONTE SOBRE O RÉXIME HIDROLÓXICO
SITUACIÓN NATURAL

ALTERACIÓNS PRODUCIDAS POR UN DESMONTE

1.- O corte feito no monte para construcción dunha vía rápida provoca:

A: Corte e afloramento de veas de auga.

B: Acumulación nas gabias da estrada, das augas afloradas e as da chuvia que recolle a calzada, que son canalizadas cara os ríos, engrosando o seu caudal, coa posibilidade de provocar riadas no seu curso e asolagamentos nas zonas baixas.

C: Seca de fontes e mananciais.

D:  Baixada do nivel da auga nos pozos de toda a zona que queda por debaixo da estrada.

IMPACTOS PREVISIBLES NAS AUGAS SUBTERRÁNEAS.-

Tendo en conta o elevado volume de terras que se van mover en escavacións, 4.798.000 m3, o que corresponde á cantidade media de 267 m3 de terras por cada metro lineal, e que as augas subterráneas discorren a pouca profundidade, debido ao substrato granítico dominante na comarca, é totalmente previsible un elevado impacto ao producir o afloramento de importantes veas de augas, que se traducirá en seca de mananciais e pozos, feito perfectamente constatado en obras semellantes (Autoestrada Rande-Puxeiros, Puxeiros-Baiona).

Este feito produce o dobre efecto de deixar sen auga fontes e mananciais que secularmente subministran o rico elemento, e o de engrosar os caudais dos regos que terán que acoller tódalas augas afloradas na vía, o que terá un impacto grave en todos os cursos ata a desembocadura.

A circunstancia de ter a comarca un solo granítico vai significar un obrigado e elevado uso de explosivos para extracción da rocha, o que produce o efecto de alteración das veas subterráneas en profundidades moi superiores ás directamente atacadas, con efectos negativos  sobre mananciais que parecerían quedar a salvo por estar afastados da obra.

Dada a cota pola que discorrería a vía rápida, entre os 150 e 200 metros de altitude, afectaría a múltiples captacións de augas para traídas veciñais nos lugares de Domaio, Meira, Broullón, Xalde, San Martiño, Ameixoada, Igrexario de Coiro, Carballal e A Portela. En Meira non só afecta ás captacións senón tamén ao depósito, que segundo o proxecto, desaparecerá baixo esta obra. Estes son danos de elevado custo económico e social pois priva dun servicio básico do que os propios veciños tiveron que proverse co seu esforzo económico colectivo ante a ausencia de iniciativas oficiais para paliar ditas carencias básicas.

ESTUDIO DE IMPACTO AMBIENTAL.-

Todas as consecuencias relatadas non están previstas, xa que o estudio de impacto ambiental presenta graves deficiencias no apartado referente ao impacto que o vial proxectado provoca na rede hidrográfica da zona afectada.

Elo é así, toda vez que o estudio hidrolóxico que se contén na avaliación de impacto ambiental limítase, lisa e llanamente, a describir algunhas das canles que discorren pola comarca do Morrazo, concretamente pola zona que vai resultar afectada polo trazado do vial proxectado, situándoos nun mapa e sinalando cales son as súas respectivas lonxitudes. Se ben nesa descrición non se fai referencia a algunhas correntes de auga que tamén discorren pola zona afectada.


O estudio de impacto ambiental no apartado referido á hidrografía non contén nin unha mínima referencia ás consecuencias negativas que a execución do vial proxectado pode chegar a ocasionar nos diversos ríos existentes, o que é inadmisible, máis aínda cando estas se producen de ordinario na execución e explotación de obras semellantes á que aquí nos ocupa.


Ademais desas posibles consecuencias, o estudio de impacto ambiental non contempla algúns dos contidos mínimos que esixe o Artigo 3º do Decreto 442/1990 sobre avaliación de impacto ambiental para Galicia. 

O Decreto 442/1990 sobre avaliación de impacto ambiental para Galicia obriga a:

Art. 3º.a).2).- Facer relación de tódalas accións susceptibles de producir un impacto sobre o medio, mediante un exame detallado tanto da fase da súa realización como do seu funcionamento.

    4). Descrición dos tipos, cantidades e composición dos residuos, vertidos, emisións ou calquera outro elemento derivado da actuación.

b).2).  Identificación, censo, inventario, cuantificación e, se é o caso, cartografía, de tódolos aspectos ambientais que poidan ser afectados pola actuación proxectada.

A pesar do mandato contido nesta disposición lexislativa os autores do estudio de impacto ambiental “pasaron por alto” estas previsións, non facendo referencia a ningunha delas, vulnerando con elo a normativa vixente.

Incorrese ademais en engano, cando no índice cita un apartado, 3.5 Hidroloxía, que non aparece no estudio. A cambio aparece outro chamado Hidrografía, que se reduce a situar nun mapa os ríos da comarca, e medir as súas lonxitudes.

Por último, en relación ó aspecto hidrográfico, é necesario poñer de manifesto a “lixeireza” e a falla absoluta de concreción coa que no  estudio de impacto ambiental se analizan as posibles solucións ós problemas que a execución da obra proxectada poida orixinar nos diversos regos que discorren pola zona afectada. Isto é así toda vez que ademais de limitarse a establecer que “en fases posteriores do proxecto haberán de deseñarse viaductos que respecten a zona de servidume e a dinámica do río, á vez que permitan o paso de auga en máximas avenidas”, resolven a cuestión relativa á hidrografía declarando que “as alteracións nas augas son impactos impredicibles”.

Plataforma Anti-Vía Rápida do Morrazo

Decembro de 2001

